
Provedimaint aua da baiver, Susch e Zernez - divers adattamaints sistem da manisaziun - surdatta da lavur 
Per garantir la qualità da l’aua da baiver esa important cha’ls indriz, las cumponentas sco eir l’electronica dal 
sistem da manisaziun sun in ün bun ed actual stadi e vegnan mantgnüts. La direcziun operativa ha surdat diversas 
lavurs da rimplazzamaint da cumponentas in abitaculs a Susch e Zernez a la firma Stebatec Züllig, Rheineck. 
 
Provedimaint aua da baiver, Susch - adattamaints vasca e chasin d’aua da fuond Funtanas - surdatta da lavur 
Pro’l chasin sco eir la vasca dal filter da la staziun d’aua da fuond Funtanas a Susch sun planisadas plüssas lavurs 
da mantegnimaint. Las masüras sun decretadas davo l’ultima controlla chantunala. Implü esa d’adattar il fuond 
sül plan suot terrain dal chasin da manisaziun uschè cha l’aua dal scul nu sfuondra aint illa zona da protecziun. 
Las lavurs sun gnüdas surdattas a la firma HWT AG, Au ed a Foffa Conrad AG, Zernez. 
 
Provedimaint aua da baiver, Lavin - planisaziun masüras d'urgenza in cas d'avarias - surdatta da lavur 
La furniziun d’aua da baiver in qualità e quantità sufficiainta es d’importanza essenziala. Ils dovairs in cas 
d’emergenza o s-charsdà d’aua sun regladas sün basa federala. Las prescripziuns han il böt cha disturbis, avarias 
e situaziuns da s-charsdà pon gnir scholts uschè svelt sco pussibel. Per pudair eruir il bsögn da masüras han ils 
provedimaints stuvü inoltrar a las instanzas chantunalas üna documentaziun ed analisa da situaziun. Ils resultats 
han muossà, cha unic pel provedimaint d’aua da Lavin es il Cumün da Zernez in oblig d’elavurar ün planisaziun 
da masüras d’emergenza. L’elavuraziun da quista planisaziun es gnüda surdatta al büro Caprez Ingenieure AG, 
Zernez.  
 
Alp Grialetsch / Alp Prà / Munt da la Bescha - surdatta da fittanza 
L’inserat per la fittanza da l’Alp Grialetsch es stat publichà dals 16 december 2025 fin als 15 schner 2026. Sülla 
publicaziun da fittanza da quist’alp es entrada ün’annunzcha. La suprastanza cumünala ha pudü surdar a Carlo 
Müller, Susch la fittanza a partir dals 1. schner 2026. 
 
Ouvra Electrica Sagliains - dumonda da dret d’aua - decisiun e rinviamaint a man da la radunanza cumünala 
In avrigl 2025 ha l’Ouvra Electrica Susasca Susch SA (OESS SA) inoltrà üna dumonda da dret d’adöver d’aua 
(Wasserrechtsverleihung) per nüzziar l’aua da la Val Sagliains. Il cussagl administrativ da l’OESS SA ha analisà la 
pussibiltà da far adöver da l’aua da Sagliains per prodüer forz’electrica idraulica. Previs es ün implant 
d’inchaschamaint illa Val Sagliains sün raduond 1735 msm ed üna centrala da producziun cun üna turbina sün 
1442 msm. La suprastanza cumünala ha approvà il sböz dal contrat a man da la radunanza cumünala dals 10 
marz 2026. In seguit a la decisiun da la radunanza cumünala po l’OESS SA elavurar inavant il proget ed inoltrar 
la dumonda da fabrica (Plangenehmigungsgesuch).  
 
Sistem da controlla intern IKS (internes Kontrollsystem) - deliberaziun da lavurs 
Tenor la ledscha superiura da finanzas dal Chantun Grischun es il Cumün da Zernez in dovair d’introdüer ün 
sistem da controlla intern. Quista pendenza es dürant ils ultims ons plüssas jadas gnüda intimada i’l rapport da 
revisiun intern da la Lischana Fiduziari SA. Il proget dess uossa gnir realisà per far las controllas uschè efficiaint 
pussibel. La suprastanza cumünala ha deliberà las lavurs e surdat l’incumbenza a la firma specialisada Curia AG, 
Cuoira.  
 
Radunanza cumünala - tractandas dals 10 marz 2026 
La suprastanza cumünala ha approvà la glista da tractandas per la radunanza cumünala dals 10 marz 2026. A 
quista radunanza vegnan trattadas las seguaintas tractandas:  
. Contrat da concessiun da dret d’aua OESS SA per la Val Sagliains a Susch 
. Approvaziun da prolungaziuns da contrats da concessiun a favur da la Sosa gera SA 
. Approvaziun d’üna cunvegna da prestaziun culla regiun Engiadina Bassa / Val Müstair per la perioda dals 1-5-
2026 fin 30-4-2033 (ramassamaint da las immundizchas da chasa) 
. Approvaziun d’ün credit supplementar d’investiziuns in l’otezza da 403'755.76 francs per las fabricas dal 
provedimaint d’aua in Sarsura 

Büro electoral per las votaziuns federalas dals 8 marz 2026  
La suprastanza cumünala ha elet il büro electoral per las votaziuns federalas dals 8 marz 2026. Al büro electoral 
fan part: Domenic Toutsch sco president, Jürg Wirth, Armando Roner, Irma Tognini e Corsin Scandella sco actuar. 
 
Burning Mountain - permiss 2026 
La suprastanza cumünala ha acconsenti a la società Burning Mountain il permiss per manar tras il festival tanter 
ils 24 e’ls 28 gün 2026.  
 
Statistica sezzüdas, radunanzas e votaziuns 2025  
Dürant l’on 2025 ha la suprastanza cumünala trattà 250 tractandas in 24 sezzüdas e la direcziun operativa 392 
tractandas in 24 sezzüdas (incl. approvaziun da protocols, termins ed infuormaziuns). In duos radunanzas 
cumünalas han votantas e votants decis sur da 16 tractandas. Dürant l’on 2025 haja dat quatter votaziuns resp. 
elecziuns a l’urna cun üna partecipaziun in media da 41.6%. 
 
Il Cumün da Zernez ha acconsenti ils seguaints permiss da fabrica: 
- Parcella no. 0084, Conrad Roland, Zernez - carport  
- Parcella no. 0262, Grass Schimun, Zernez - mür da sustegn 
- Parcella no. 0397, Stöckli Margareta, Brail - nouva abitaziun 2 1/2 stanzas sur la garascha 
- Parcella no. 0972, Fasani Marco Richard e Claudia, Zernez - indriz fotovoltaic vi da la fatschada  

 
Dumondas da fabrica BaB 
La suprastanza cumünala ha concess in sia sezzüda ün permiss da fabrica per edifizis dadour la zona da 
construcziun (BaB): 
- Parcella no. 3128, Salt Mobile SA e Swisscom Schweiz AG, Lavin - reconstrucziun indriz polivalent 
 

Persunal - plazza da giarsunadi sco bos-cher 
Il Cumün da Zernez ha impiegà ad Andreas Zerz da Tuor (I) illa plazza sco nouv giarsun bos-cher EFZ. Andreas 
Zerz cumanzarà seis giarsunadi illa secziun da las Gestiuns Tecnicas principi avuost 2026.  
 


